
  

 

Sak 69/25 Høyringsuttale - indikatorar for arealbruk og parkering i 
byvekstavtalane 

 

Bakgrunn 

Staten følgjer opp areal- og parkeringspolitikken i kommunane som har byvekstavtaler 
gjennom eigne indikatorar for arealbruk og parkering. Anna kvart år blir det rapportert 
om utviklinga frå kommunane. Indikatorane skal måle om arealutviklinga går riktig veg 
sett i høve til målet om å ikkje ha vekst i personbiltrafikken (nullvekstmålet). 
Indikatorane blir altså nytta til å rapportere på måloppnåing i avtalen, og er supplerande 
indikatorar til byindeksen som er hovudindikator for nullvekstmålet. Rapportering på 
indikatorane blir gjort til departementet og blir i tillegg presentert i Miljøløftet si 
årsmelding. 

Ei arbeidsgruppe har vurdert indikatorane for arealbruk og parkering i byvekstavtalene. 
Mandatet til gruppa har vore å drøfte behovet for å justere eller supplere indikatorsettet 
slik at dei blir betre eigna til oppføIging av areal og parkering som del av byvekstavtalen. 
Arbeidsgruppa har lagt fram eit forslag til korleis desse indikatorane skal vere.  

Sekretariatet har blitt bedt om å samle inn innspel til forslaget frå kvar av partane og 
oversende eit samla innspel frå byområdet. I dette dokumentet summerer vi opp  

• Hovudinnhaldet i arbeidsgruppa sine tilrådingar til nye indikatorar 

• Hovudmoment frå partane sine høyringsinnspel  

• Sekretariatet sine innspel til indikatorane 

Partane sine høyringsuttaler går fram av vedlegg. 

Arbeidsgruppa sine tilrådingar  

Arbeidsgruppa sine tilrådingar for indikatorane kan summerast opp slik: 

Arealindikator for nye bustadar og arbeidsplassar 

• Dagens avstandsbaserte indikator, der ein målar nye bustadar/arbeidsplassars 
gjennomsnittlege avstand til sentrum, blir erstatta av ein ny indikator. 

• Ny indikator skal måle kor stor del av nye bustadar/arbeidsplassar som kjem 
innanfor eit definert område der det lett å velje kollektiv, sykkel eller gange. 

• Føreslått kriterium for å definere området for bustadar er: 
o 1000 meter frå prioritert lokalt senter i regional plan. 
o 500 meter frå haldeplass for skinnegåande kollektivlinjer med 15 minuttars 

frekvens. 
o 300 meter frå haldeplass for busslinjer med minimum 10 minuttars frekvens. 

• Føreslått kriterium for å definere området for arbeidsplassar er: 
o Besøks- og arbeidsplassintensive verksemder i sentrumssonen. 
o Verksemder lokalisert 600 meter frå haldeplass i det lokale senteret. 
o 600 meter frå kollektivknutepunkt med tog/bybane/T-bane med 10 

minuttars frekvens. 

Parkeringsindikatorar: 

• Del arbeidstakarar med fast oppmøtestad som har gratis parkeringsplass blir 
vidareført som indikator. 

• Rapportering på gjeldande parkeringsnorm i kommunane blir vidareført som 
indikator. Det bør i tillegg bli supplert med ei kvalitativ omtale av 
parkeringspolitikken. 

• Ved teljing av tal p-plassar i kommunesenter bør kommunane bruke same 
avgrensing av området som i indikatoren for areal. Vidare bør ein vente med 
ytterlegare differensiering av indikatoren knytt til parkeringstakst. 

Høyringsuttaler frå partane – hovudmomenta  

Sekretariatet har motteke høyringsuttaler frå Vestland fylkeskommune, Statsforvaltar i 
Vestland, Statens vegvesen og kommunane Alver, Bergen, Bjørnafjorden og Øygarden. Her 
er hovudmoment frå høyringsuttalene frå partane: 

1. Det blir stilt spørsmål ved kriteria som er lagt til grunn for kva område som skal 
vere dekka i indikatoren (både kilometersgrensa frå prioriterte sentrum, og dei 
ulike avstandane frå kollektivhaldeplassar). I lokale og regionale planar blir det brukt 
grenseverdiar på 2-4 km frå sentrum, og 400 m frå haldeplassar. Viss ein går for den 
løysinga som er føreslått, vil det bety at utbygging som skjer i tråd med lokale og 
regionale planar, som også er forankra i statlege retningslinjer, likevel kan framstå 
som negativ utvikling når ein måler med indikatoren. Vi risikerer dermed å bli målt 
på kriterium som ikkje samsvarer med lokale og regionale planer.  
 

2. Dersom indikatorane som er føreslått blir tatt i bruk, må det bli tydeleg at 
indikatoren berre er eit mål på en førehandsdefinert grense som ikkje er 
forankra i lokale og regionale planer. Det viktigaste er at utviklinga lokalt er i 
samsvar med vedtekne planar. Indikatoren som er føreslått fangar ikkje 
nødvendigvis opp dette.   

3. Det blir også stilt spørsmål om kva som ligg til grunn for definisjonen av 
høgfrekvente kollektivlinjer. Mellom anna blir det trekt fram at indikatoren ikkje 
tar høgde for det populære hurtigbåttilbodet i Alver, og at regional areal- og 
transportplan legg til grunn at regionale stamlinjer skal ha frekvens på minimum 30 
minuttar. 

4. Fylkeskommunen peikar på at den tilrådde løysinga, der nye bustader/ 
arbeidsplassar enten fell innanfor eller utanfor eit definert område, skapar faglege 
og politiske diskusjonar om korleis området skal bli definert. På mange måtar er ein 
avstandsbasert indikator meir objektiv fordi ein ikkje treng å gå inn på desse 
diskusjonane.  

5. Bergen kommune ser på det som positivt at dagens avstandsbaserte indikator 
blir bytta ut med ein indikator som betre speglar kommunens vekstsonar, nedfelt i 
kommuneplan, arealstrategi og regional plan. 

6. Særleg for kommunane rundt Bergen er det eit sentralt tema at vekst også er 
ønska rundt lokale kommunesentrum, ikkje berre i regionssentrum. Indikatoren 
som er føreslått fangar ikkje opp dette.  

7. Den vedlagte kartskissa er ikkje konsekvent med kriteria det er lagt opp til. Det er 
ei føresetnad at partane får vere med å gjennomgå kartet før indikatoren blir tatt i 
bruk. 

8. Bergen kommune foreslår eit supplerande kart for nye arbeidsplassar, ettersom 
grenseverdiane for arbeidsplassar er ulikt grenseverdiane for bustadar. Dei kriteria 
som er føreslått skil mellom bustadar (300 m frå kollektivstopp) og arbeidsplassar 
(600 m frå kollektivstopp). 

9. Bergen er spørjande til om kvantitativ rapportering av tal p-plasser tilfører 
tilstrekkeleg ny kunnskap sett opp mot arbeidsmengde. 

Sekretariatet sine innspel 

I tillegg til innspela frå partane, har sekretariatet i Miljøløftet nokre kommentarar til 
indikatorane som er føreslått: 

1. Forslaget handlar i stor grad om å endre frå ein avstandsbasert indikator til ein 
indikator basert på prioriterte vekstsoner. Det nye forslaget seier ikkje noko om 
korleis besøks- og arbeidsplassintensive arbeidsplassar skal bli definert, og 
korleis utvalet av nye bustadar/arbeidsplassar skal gå føre seg. Miljøløftet har 
nyleg utarbeida ein metodikk for dette (gjengitt i arbeidsgruppa si tilråding), og det 
vil vere ein fordel om vi kan fortsette å nytte denne metodikken. 

2. I forslaget til arbeidsgruppa vil ei vekstsone bli definert delvis basert på 
kollektivtilbodet. Kollektivtilbodet kan endre seg uavhengig av arealutviklinga, 
og vi saknar derfor ei drøfting av korleis dette bør bli tatt omsyn til i indikatoren. 
Skal vi ta utgangspunkt i dagens kollektivtilbod, eller planlagt framtidig tilbod? Viss 
vi tar utgangspunkt i dagens tilbod – skal då den definerte sona bli oppdatert 
dersom det skjer vesentlege endringar i kollektivtilbodet? 

3. Forslaget til indikator som gjeld tal p-plasser seier ikkje noko om kva typar p-
plassar som skal bli rekna med og korleis teljinga skal gå føre seg. Vi tolkar det 
som at det vil vere opp til partane å definere dette, slik det blir gjort i dag. 

Vedlegg: Partane sine høyringsuttaler 

Statens vegvesen  

Statens vegvesen har ikkje merknader til metodikken.  

 

Øygarden kommune 

Øygarden kommune er positive til at det vert utvikla ein indikator som betre kan fanga opp 
verknaden av arealpolitikken enn dei indikatorane vi har i dag. Vi ser behovet for at 
indikatorane skal vera nasjonale, slik at ein kan samanlikna på tvers av byregionane i 
Miljøløftet. Vi ser også at mange lokale tilpassingar vil utfordra moglegheita til å 
samanlikna på tvers av regionane, og at det vil vera behov for objektive kriterier som er like 
for alle.  

For Øygarden sin del er regionsenter Straume peika ut som vekstsone for den nye 
indikatoren, definert som 1000 meter frå sentrumspunkt. I forslaget til ny indikator er 300 
m frå busstrasè med 10 min frekvens på dagtid også trekt fram som eit kriterie for 
vekstsone. Her meiner kommunen at metoden ikkje er heilt konsekvent, sidan det er fleire 
haldeplassar som ligg mellom Straume og Bergen som oppfyller kriteriet om 10 min 
frekvens, men som er utelatt frå forslaget til avgrensing. Vi meiner avgrensinga bør ta 
utgangspunkt i framtidig kollektivtilbod som ligg i Mobilitetsplan Vest, og som vil gi eit 
tilbod med høg frekvens på dagtid på heile strekket frå Bergen til Straume, og vidare til 
Brattholmen, Anglevik, Hjelteryggen og Ågotnes, i tillegg til avgrensinga på 1000 meter frå 
sentrumspunktet.  

Vi vil også trekka fram at Vestland fylkeskommune opererer med ein gangavstand på 400 
meter i sine regionale planar, og kommunane har gjerne brukt denne definisjonen inn i 
arbeid med senterstruktur og arealplanlegging. Vi meiner difor at vi som region bør spela 
inn at avstanden vert auka frå 300 til 400 meter. 

Den same problemstillinga kan også vera aktuell mellom Bergen og dei andre 
frontkommunane. 

For bergensregionen isolert sett meiner vi at ei avgrensing på 1000 meter frå 
sentrumspunkt i regionsentera er for snever. Kommunane arbeider med lokale 
senterstrukturar som også vil bidra positivt til nullvekstmålet. I Øygarden legg vi til rette for 
at flest mogleg skal kunne koma seg til sitt næraste senter innanfor ein sykkelavstand på ti 
minuttar. Det vil vera ulike tilbod i dei ulike sentera, men vi legg opp til at flest mogleg skal 
kunne nå kvardagstenester som skule, barnehage, daglegvare og nokre fritidstilbod i både 
kommunedelsentera og lokalsentera.  

Ikkje alle skal til Straume eller Bergen, og særleg i kommunedelsentera skal det vera 
mogleg å både bu, arbeide, og nå viktige kvardagstenester utan at ein må vera avhengig av 
bil. Den nasjonale indikatoren som er foreslått fangar ikkje opp dette. Vi meiner det kan 
vera behov for å utvikla ein lokal/regional indikator med litt utvida kriterier som kan få fram 
at vi jobbar mot nullvekstmålet på fleire måtar. Ein slik indikator kan gjerne ta 
utgangspunkt i lokal senterstruktur i kommunane. 

Vi har ikkje vidare merknader til arbeidsgruppa sitt framlegg om mindre endringar for 
indikator for parkering. 

Bjørnafjorden kommune: 

I notatet står det: En gjennomgående tilbakemelding fra byområdene var at indikatorene bør 
knyttes tettere til arealstrategiene i regional- og kommuneplanene. Det vil være naturlig å 
bygge arealindikatorer rundt de områder som er utpekt for utvikling i de regionale planene, 
kollektivknutepunkter og regionale sentra og prioriterte vekstsoner. Et forslag er derfor at 
arealindikatorene blir samkjørt i større grad enn tidligere med arbeidet med arealstrategier på 
kommune- og fylkesnivå.  

Så bruker arbeidsgruppa erfaringer frå RVU og forskning frå Tennøy til å definere eit forslag 
til nasjonale indikatorar.  Det står at: Erfaringer fra de nasjonale reisevaneundersøkelsene 
viser at sannsynligheten for å velge miljøvennlig transport synker drastisk når reiseavstand er 
lengre enn 1 km (Statens vegvesen 2023). Videre viser forskning og ulike 
reisevaneundersøkelser at andelen miljøvennlig transport er størst i sentrumsområder, i 
bydelssentrum og langs viktige kollektivårer (Tennøy et al. 2022). Disse områdene er ofte 
definert som prioriterte soner for byutvikling i de regionale og interkommunal areal- og 
transportplanene.  

Arbeidsgruppas faglige tilrådning å bytte ut dagens avstandsbaserte arealindikator.  
Byområdene står imidlertid fritt til fortsatt å videreføre den avstandsbaserte indikatorene 
og andre lokale indikatorer for måloppnåelse som et tillegg, hvis de ønsker det. 

Bjørnafjorden forstår det slik at det då blir utarbeidd eit nasjonalt indikatorsett basert på 
forsking og RVU. Og om byvekstavtaleområda ønsker det så kan ein lage eit indikatorsett 
basert på vedtekne nasjonale, regionale og lokale retningslinjer og føringar. Vi gir difor 
uttale til begge deler.  

 
Eventuell nasjonal arealindikator  

Dersom det er slik at det skal lages ein nasjonal metode som alle skal bruke basert på RVU 
og forsking til Tennøy, og 1 km er ei grense rundt regionsentera og langs kollektivårer – så 
må alle kommune, som har kollektivårer der det er hyppigare kollektiv enn 10 min, med i 
kartskisse og denne indikatoren. Og ikkje berre Bergen.  

Det vil seie at også heile kollektivåren frå Halhjem – Osøyro – Lyseparken (linje 600) med i 
kartskissa og i arealindikatoren. Her er det hyppigare avgangar enn 10 min som er eit 
foreslått kriterium. Også Bjørnafjorden kommune har lagt til grunn, i tråd med regionale 
planar, ein fortetting langs kollektivårene i vår nyleg godkjente KDPA for Bjørnafjorden 
vest. Vi har mellom 300-400 meter frå kollektivårene i region- og lokalsenteret i dei 
definerte sentrumssonene.  

Elles har vi ikkje innspel til ein slik nasjonal indikator anna enn at den berre må nyttast i 
samband med årsmeldingar. 

  

Om eigen arealindikator for bergensområdet 

Bjørnafjorden kommune meiner vi må legge til grunn statlege planretningslinjer for areal 
og mobilitet. Statlege planretningslinjer har ikkje definerte retningslinjer for avstandar, 
men syner i kapittel 7 til at overordna utbyggingsmønster bør avklarast i regionale planar.  
Og at kommunane skal legge godkjente regionale planer til grunn for arbeidet med 
kommunale arealplanar og ved behandling av private planforslag.  

Statlege planretningslinjer viser også til byvekstavtalen der det står:  

 

I Regional areal og transportplan for bergensområdet er det definert regionale vekstsonar 
med ei utstrekning på 2 og 4 km. Både i vedtaka som blei fatta av fylkestinget og i sjølve 
planen er dette skildra godt i høve gange og sykkel:  

Fordi ein har ulik rekkevidde til sykkel og til fots, blir det vanskeleg å legge 
sykkelavstand aleine som premiss for avstandar til senter og funksjonar. Dette kan 
skape så lange avstandar at gange sjeldan vert valt. Ei utstrekning på ei 
utbyggingssone på normalt 2 km, men inntil 4 km, vil kunne leggje til rette for begge 
delar på ei tilstrekkeleg god måte til å stimulere til vekst i bruk av både sykkel og gange. 
Avstand er i seg sjølv likevel ikkje nok, og det er viktig å sette fokus på attraktive og 
gode sykkel og gangsamband 

Nyleg godkjent Kommunedelplan for Bjørnafjorden vest 2023-2035 er utarbeidd i tråd med 
den regional planen. Vi har definert vekstsone rundt Osøyro som strekker seg til Kolskogen 
i vest og Bjånes i aust og Tøsdalsskiftet i nord.  

Vidare er Regional areal- og transportplan for bergensområdet tydeleg på at 
omeignskommunane må definere eit lokalsenter i kommuneplanens arealdel. Vi har 
definert Lysefjorden som lokalsenter. Også her har Miljøløftet investert i ny veg og gang- 
og sykkelveg i eit stort spleiselag med staten, Vestland fylkeskommune og kommunen.  

Innspel til kartskissa:  

Storleiken på regionsenteret må være like stor som regional vekstsone i regional areal- og 
transportplan for bergensområdet – og kommuneplanens arealdel. Dvs. minst 4 km slik at 
Bjånes og Kolskogen blir omfatta.  

Her kjem sonene fram som 2 og 4 km.  Denne kan nyttast då den er vedtatt av fylkestinget 
og har blitt lagt til grunn for KDPA for Bjørnafjorden vest. Miljøløftet har bidratt til å bygge 
attraktive og gode sykkel og gangsamband både til lokalsenteret og til regionsenteret.  

Kartskissa må som minimum også få med lokalsenteret Lysefjorden. Her har vi planlagt for 
1900 bustadar og 4 500 nye innbyggarar i tråd med regionale planar og bygd ut gang- og 
sykkelvegar for å legge til rette for denne veksten.  

Om eigen indikator for lokalisering av arbeidsplassar for bergensområdet 

Her viser vi igjen til regional areal- og transportplan for bergensområdet. Denne planen 
definerer ABC-metodikken for å plassere næringsverksemd med mange arbeidsplassar i A- 
og B-område. Medan arealkrevjande næringsverksemd med få arbeidsplassar i sokalla C-
område med ein utstrekning på 1 km og maks 2 km frå overordna vegnett.  

Bjørnafjorden kommune tilrår at vi tilpassar indikatorar i forhold til ABC-metodikken til den 
regional areal- og transportplan og ser det i forhold til overordna vegnett. Det bør kanskje 
være noko meir enn 600 meter innafor A og B-område, men dette er ikkje definert i den 
regionale planen.  

Kan vi få til ein indikator som viser at vi får plassert ulike typar verksemder på rett plass? 

 

Om eigen parkeringsindikator for bergensområdet 

Bjørnafjorden kommune har rapportert berre våre eigne offentlege parkeringsplassar hittil. 
Vi har parkeringsavgift på dei fleste plassane i regionsenteret og viser ein god utvikling. 
Men vi ser at andre kommunar rapporterer for fleire. Vi har ikkje sterke meiningar om vi 
skal ta med private parkeringsplassar knytt til kjøpesenter og butikkar også og kva 
betydning det har for nullvekstmålet, men vi ser at det er ein stor jobb å rapportere. Her 
kan det godt vere 300 meter frå kollektivknutepunkt i regionsentera for å spare oss sjølve 
arbeid.  

Er det mogeleg å få med innfartsparkering som parkeringsindikator? 

Alver kommune 

Me stiller oss bak innspela frå Bjørnafjorden og Øygarden, og vil i tillegg presisera:  
• Det er behov for ein diskusjon om kva indikatoren nyttast til, og positive/negative 

verknader av den foreslåtte endringa. Kva vil det t.d. sei at indikatorsettet blir bedre 

egnet for oppfølging av areal og parkering som del av porteføljestyringen i 

byvekstavtalen?  

• Me forstår at det er behov for å kunne sammenlikna på tvers av byvekstområda. Om 

indikatorane skal vera relevante som måleverktøy må dei likevel vere relevante for 

det enkelte område. I avgrensninga for arealindikator Bergen vises det t.d. til 

nærleik til skinnegåande transport eller buss med 10-min frekvens. Dette er lite 

relevant i Bergensområdet, der ingen av omegnskommunane har skinnegåande 

transport. I Alver finnes det heller ikkje bussruter med 10-min frekvens. 

Hurtigbåtruta med avgang frå både Knarvik og Bergen er ikkje tatt omsyn til.   

• Det er riktig å sjå på vekst rundt etablerte kollektivårer. Dette må og gjelda 

omegnskommunane, og ikkje berre i Bergen kommune. Ein bør sjå nærare på kva 

kriterier som gjeld for å kvalifisere til høgfrekvent tilbod i det enkelte område.   

• Forslaget lukkast ikkje i å knytte indikatorane  tettere til arealstrategiene i regional- 

og kommuneplanene, slik den har ambisjoner om.  Her bør gang- og sykkelavstandar 

samordnast med det som nyttast i regional- og kommuneplanar. Dette gjeld og 

storleiken på vekstsone rundt regionsenteret.   

• Alver kommune har fastsatt ein senterstruktur som er grunnlaget for regional 

vekstsoner i vår kommune. Me viser her til Øygarden sitt innspel, og peiker på at 

ikkje alle skal til Knarvik eller Bergen, og at det me jobbar mot nullvekstmålet på 

fleire måter. 

• Uten at det er tydeleg kva forslaget vil bety for Alver kommune i praksis vil det vera 

utfordrande å slutta seg til forslaget i sin noverande form.  

Vestland fylkeskommune 

Bergen kommune 

Statsforvalter i Vestland 

